
Dövlətçiliyə 
sədaqətli insanlar

Abşeronlular dövlətçiliyə 
sədaqətli, qədirbilən insanlardır. 
Rayon icra hakimiyyətinin başçısı 
İradə Gülməmmədova fəxrlə dedi 
ki, Abşeronda böyükdən-kiçiyə 
hamı yaxşı başa düşür ki, müstəqil 
ölkəmizdə əldə olunan parlaq 
uğurlar ulu öndər Heydər Əliyevin 
xalqımızın xoşbəxt gələcəyinə 
xidmət edən müdrik siyasətinin 
möhtərəm Prezidentimiz İlham 
Əliyev tərəfindən böyük uğurla 
davam etdirilməsi nəticəsində 
mümkün olub. 

Bəli, bütün xalqımız kimi, abşe-
ronlular da bu siyasi xətti ürəkdən 
dəstəkləyir. Buna parlaq misal 
kimi, ötən il aprelin 11-də keçirilən 
prezident seçkilərini göstərmək 
olar. Azad və səffaf şəraitdə keçi-
rilmiş bu seçkilərdə səsvermədə 
iştirak edən abşeronluların 89 
faizi bu siyasi kursun davam 
etdirilməsinə səs veriblər. 

Əlbəttə, onların seçimi üçün 
kifayət qədər əsaslı səbəblər 
mövcuddur. Hər bir abşeronlu son 
illər doğma rayonunda baş verən 
köklü dəyişiklikləri bir anlığa göz 
önündə canlandıranda, tamamilə 
düzgün seçim etdiyinə əmin olur. 
Xatırlanası və insanın çöhrəsində 
xoş təbəssüm yaradan uğurlar o 
qədərdir ki, necə deyərlər, say-
maqla qurtarmaz. 

Abşeron RİH-in başçısı sonra 
vurğuladı ki, dövlətimizin baş-
çısı cənab İlham Əliyev, Birinci 
vitse-prezident Mehriban Əliyeva 
Abşeron rayonunun inkişaf və 
tərəqqisinə xüsusi diqqət və qayğı 
ilə yanaşırlar. Məhz bu bir an azal-
mayan qayğının nəticəsidir ki, son 
illər Abşeronda bir-birindən vacib 
və sanballı layihələr uğurla həyata 
keçirilir. 

Prezident İlham Əliyevin və 
Birinci vitse-prezident Mehriban 
Əliyevanın iştirakı ilə ötən ilin son-
larında Abşeron rayonu ərazisində 
1000 ailəlik yeni yaşayış komplek-
sinin açılışı oldu. 

Valideyn himayəsindən 
məhrum olan kimsəsiz uşaqlar 
üçün Masazır kəndində daha bir 
12 mərtəbəli çoxmənzilli yaşayış 
binasının tikilib başa çatdırıl-
ması da dövlətimizin diqqət və 
qayğısının bariz nümunəsidir. 
Masazır kəndində 365 mənzilli 3 
çoxmənzilli daha bir yaşayış bina-
sı da tikilib istifadəyə verilmişdir.

Hərtərəfli inkişafın cizgiləri
“2018-ci ildə Abşeron rayo-

nunda sosial-iqtisadi inkişafla 
bağlı görülən işlər uğurlu sayıla 
bilərmi?” sualını heç tərəddüd 
etmədən bir sözlə ilə belə ca-
vablandırmaq olar: Bəli! Sadəcə 
azacıq səbrlə görülmüş işlərin 
siyahısına diqqət yetirmək də bəs 
edir.

Qeyd etmək lazımdır ki, ötən il 
ən çox diqqət yetirilən sahələrdən 
biri rayondakı çoxmənzilli və 
çoxmərtəbəli binaların əsaslı 
təmiri məsələsi olmuşdur. Etiraf 
etmək lazımdır ki, bu sahədə 
müəyyən çətinliklər mövcud idi 
və bu, rayonun hərtərəfli inkişafı 
fonunda heç cür qəbul olunacaq 
vəziyyət deyildi. 

İnsaf naminə deyim ki, bu 
sahədə qısa zamanda görülmüş 
işlər razılıqla qarşılanmışdır. 
Rayonun Xırdalan şəhərində, 
Ceyranbatan və Mehdiabad 
qəsəbələrində onlarca binanın 
dam örtüyü, fasadı, pilləkən 
qəfəsəsi, zirzəmilərinin kanali-
zasiya xətləri təmir edilmişdir. 
Həmçinin ehtiyac olan yerlərdə 
yeni kanalizasiya xətlərinin 
çəkilməsi ilə “xroniki problem” 
- zirzəmilərin subasması kimi 
xoşagəlməz hallar tamamilə ara-
dan qaldırılmışdır. 

Rayonda sakinlərin istirahəti 
üçün normal şəraitin yaradılması 
ilə bağlı xeyli iş görülmüşdür. Son 
3 ildə Xırdalan şəhərində bina-
ların həyətlərindən, ümumilikdə, 
265 qaraj götürülmüş, 432 daş və 
metal hasar, 40 kiçik tikili sökül-
müşdür. 

“Rəqəmlər aləminə qısa 
səyahət”ə əsaslansaq, görərik ki, 
ötən il Xırdalan şəhərinin abadlaş-
ması istiqamətində nəzərəçarpan 

dərəcədə işlər görülmüşdür. 
Şəhərin küçə və məhəllələrinə 
on min metrlərlə səki daşı düzül-
müş, tomet döşənmiş, asfalt örtük 
çəkilmiş, onlarca söhbətgah, karu-
sel və idman qurğusu quraşdırıl-
mışdır. Şəhərin Rəşid Behbudov 
küçəsində əlillər üçün ucaldılan 
binaların qarşısında yeni salınmış 
park bu gün sakinlərin asudə vaxt-
larını səmərəli keçirmələri üçün 

əvəzsiz bir məkana çevrilmişdir. 
 Qeyd etmək yerinə düşər 

ki, bu işlər təkcə Xırdalan şəhəri 
və rayondakı digər bir-iki böyük 
qəsəbə ilə məhdudlaşmır. Qalan 
kənd və qəsəbələrdə də inkişafın 
“ilıq nəfəsi” duyulur. Məsələn, 
Aşağı Güzdək qəsəbəsində 6500 
kvadratmetrlik yeni, çox yaraşıqlı 
bir parkın salınması deyilənlərə 
gözəl bir nümunədir. 

Ötən il 18 kilometrlik Hökməli-
Qobu-Lökbatan, 4,6 kilometrlik 
Güzdək-Buta, 7,2 kilometrlik 
Mehdiabad-Pirşağı yollarının 
əsaslı şəkildə yenidən qurulma-
sı, həmçinin Bakı-Quba avto-
magistralından Saray-Novxanı 
istiqamətindəki tikintisi yarımçıq 
qalmış dairəvi yolun 3 kilometrlik 
hissəsinin asfaltlanaraq istifadəyə 
verilməsi əhalinin razılığına səbəb 
olmuşdur. 

Ötən il daxili imkanlar hesabı-
na rayonun küçə və yollarına 65 
min kvadratmetr asfalt döşənmiş, 
22 min kubmetr çınqıl və ya kar-
bonat tökülüb yayılmışdır. Eləcə 
də, mərkəzi avtomobil yollarının 
kənarlarının abadlaşdırılması da-
vam etdirilmiş, ümumilikdə, park, 
yol kənarı və digər ərazilərdə 61 
min ədəd zeytun, xan çinar, şam 
və digər növ ağaclar əkilmişdir. 
Mehdiabad-Pirşağı, Hökməli-Qobu 
yolu boyunca hasarlar hörülmüş, 
Məhəmmədi kəndində yolkənarı 
divarlara bəzək daşı vurulmuşdur. 

İçməli su təchizatı 
yaxşılaşdırılır

Azərbaycan hökuməti ilə 
Səudiyyə İnkişaf Fondunun 
birgə maliyyələşdirdiyi Xırdalan 
şəhərinin su-kanalizasiya sis-

teminin yenidən qurulması və 
genişləndirilməsi layihəsi üzrə 
2017-ci ilin iyul ayından başlanıl-
mış işlər 2018-ci ildə də davam 
etdirilmiş, ötən müddət ərzində 
müxtəlif diametrli 109 kilometr 
uzunluğunda içməli su, 61 kilo-
metr uzunluğunda kanalizasiya 
xətti çəkilmişdir. Ümumilikdə, xətt 
çəkilişi işlərinin 65 faizi görülmüş, 
qalan işlərin isə bu ilin sonuna 
qədər başa çatdırılması nəzərdə 
tutulmuşdur. 

Rayonun Pirəkəşkül, Qobustan 
kəndlərində içməli su,  Mehdiabad 
və Digah qəsəbələrində isə ka-
nalizasiya xətlərinin yenilənməsi 
işləri həyata keçirilmişdir. Masazır 
və Novxanı kəndləri ərazisində 

çirkab suların axıdılması üçün 
16 kilometr uzunluğunda yeni 
kanalizasiya xətti və iki nasosxana 
istifadəyə verilmişdir. 

Masazır kəndində 200-dən 
çox fərdi yaşayış evi içməli su ilə 
təmin olunmuş, Aşağı Güzdək 
qəsəbəsində mərkəzi su xəttinin 
yararsız hissəsi dəyişdirilmişdir. 
Məhəmmədi kəndində qrunt sula-
rının axıdılması məqsədilə ümumi 
uzunluğu 1200 metr olan açıq ka-
nal çəkilərək mərkəzi kanalizasiya 
xəttinə birləşdirilmişdir. Masazır 
kəndində 5 kilometr uzunluğunda, 
Saray qəsəbəsində 1200 metr 
uzunluğunda kanalizasiya xətti 
çəkilmiş, Digah qəsəbəsində 
mövcud kanalizasiya xətti bərpa 
olunmuş, yeni xətt çəkilmişdir.

 2018-ci ildə rayonun ya-
şayış məntəqələrində onlarca 
yeni transformator qoyulmuş 
və təmir edilmiş, minlərlə da-
yaq və naqil dəyişdirilmiş, 14 
kilometr “SİP” kabelləşməsi 
aparılmış, 17 min ədəd sayğac 
quraşdırılmışdır. Eləcə də, bəzi 
yaşayış məntəqələrində elektrik 

təsərrüfatının yenidən qurulması 
işləri davam etdirilmişdir. Görül-
müş işlərə bariz nümunə kimi Ma-
sazır və Məhəmmədi kəndlərində 
inşa edilmiş 35 kv-luq yarımstan-
siyaların istifadəyə verilməsini 
xüsusi qeyd etmək olar.

Təbii qazın təchizatı ilə bağlı 
onu demək olar ki, bu sahədə 
də müəyyən işlər görülmüş-
dür. Xırdalan, Saray, Qobu və 
Hökməlidə müxtəlif diametrli 
14,6 kilometr uzunluğunda yeni 
qaz xətləri çəkilmiş, 18 ədəd qaz 
təzyiq tənzimləyicisi və 8026 ədəd 
sayğac quraşdırılmışdır. Xüsusi 
qeyd etmək lazımdır ki, əlaqədar 
təşkilatlar qarşısında qaldırılan 
məsələnin müsbət həllinin nəticəsi 

olaraq, Qobu qəsəbəsinin qaz 
təchizatının yaxşılaşdırılması 
məqsədilə Lökbatan qəsəbəsi 
istiqamətindən 8 kilometr 
uzunluğunda, Ceyranbatan 
qəsəbəsindən isə Saray qəsəbəsi 
ərazisinə 5 kilometrdən çox qaz 
xətti çəkilmişdir.

Sahibkarlar 
qayğıdan razıdırlar

 Abşeron rayonu paytaxtdan 
sonra sahibkarlıq subyektlərinin 
ən çox cəmləşdiyi bölgədir. Bu da 
bütün sahələrdə öz müsbət təsirini 
göstərir. Şübhəsiz ki, sahibkarlar 
da dövlətin və rayon rəhbərliyinin 
diqqət və qayğısından kənarda 
qalmırlar. 

Belə bir önəmli faktı nəzərə 
çatdırmaq lazımdır ki, ötən il 
ərzində Sahibkarlığa Kömək Milli 
Fondu tərəfindən abşeronlu sahib-
karlara və rayona təhkim olunmuş 
torpaqlarda fəaliyyət göstərən 
fermer və iş adamlarına 28 investi-
siya layihəsi üçün 23 milyon 458 
min manat güzəştli kredit verilmiş-
dir. Həyata keçirilmiş bu layihələr 
üzrə 397 yeni iş yeri yaradılmışdır. 
Eyni zamanda, ölkə Prezidentinin 
sərəncamı ilə Abşeron rayonunda 
xalça istehsalı emalatxanasının 
tikintisi, avadanlıq və dəzgahların 
təchizatı və infrastrukturunun 
yaradılması məqsədilə “Azərxalça” 
Açıq Səhmdar Cəmiyyətinə 2 
milyon manat vəsait ayrılmışdır. 
Bununla əlaqədar, Qobu qəsəbəsi 
ərazisində 0,7 hektar ərazidə 
xalça istehsalı emalatxanasının 
tikintisi başa çatdırılaraq istifadəyə 
verilmişdir. Müəssisənin fəaliyyətə 
başlaması ilə 160 nəfər işlə təmin 
olunacaq. 

Diqqət yetirmək lazımdır 
ki, 2018-ci ildə rayonda iqtisa-
diyyatın müxtəlif sahələri üzrə, 
ümumilikdə, 291 milyon manat 

özəl investisiya cəlb olunmuş və 
6209 yeni iş yeri yaradılmışdır. 
Həmçinin sənaye məhsulunun 
həcmi 24 faiz artaraq 228 mil-
yon manata çatmışdır. Sənaye 
müəssisələrində işləyənlərin sayı 
8075 nəfər olmuş, işçilərin orta 
aylıq əməkhaqqı 348 manat təşkil 
etmişdir.

Torpaqda izi olanın…
 Məşhur atalar sözüdür: 

torpaqda izi olanın, süfrədə üzü 
olar. Ömrü boyu torpaqla dost 
olan, onun hər cür nazını və 
qayğısını çəkən Abşeron cama-
atı, necə deyərlər, torpağa can, 
nəfəs verməyi bacaran insanlardır. 
Dövlətin bu istiqamətdəki daimi 
diqqəti onları daha da ruhlanlırır. 

Məlumdur ki, Abşeron məhz 
kənd təsərrüfatı rayonu kimi yara-
dılıb və əsas məqsəd Bakının və 
digər ətraf yaşayış məntəqələrinin 
əhalisini təzə ərzaq məhsulları 
ilə təminatını yaxşılaşdırmaq-
dır. Ədalət naminə qeyd etmək 
lazımdır ki, rayon uzun müddət 
bu missiyanı uğurla yerinə yetirib. 
Arada “eniş-yoxuşlar” olsa da, son 
illər rayonda kənd təsərrüfatının 
dirçəlməsi prosesi müşahidə 
olunur. 2018-ci il də bu mənada 
fərqlənən illərdən olmuşdur. Belə 
ki, 2018-ci ildə Abşeron rayonun-
da kənd təsərrüfatı məhsulları 

istehsalının həcmi 34 faiz arta-
raq 74 milyon manata çatmışdır. 
İl ərzində 648 hektar tərəvəz 
sahəsindən 76213 ton məhsul 
yığılmış, 1417 hektar sahədə taxıl 
biçini itkisiz başa çatmışdır. 

 Abşeronun rəmzləridən 
sayılan zeytun və badam bağla-
rının son illər genişləndirilməsi 
də ürəkaçan məsələlərdən biridir. 
Məlumat üçün bildirək ki, hazır-
da Xəzər rayonundan Abşeron 
rayonuna təhkim olunmuş kənd 
təsərrüfatı təyinatlı torpaqlarda 
“Grand Aqro” MMC tərəfindən 
3570 hektar sahədə aqroparkın 
yaradılması üzrə işlər sürətlə da-
vam etdirilir. Məhz buna görə də, 
2018-ci ildə 168 hektar sahədə 
yeni badam bağı salınmaqla, 
ümumi sahə 378 hektara çatdırıl-
mış, damlama üsulu ilə suvarma 
şəbəkəsi quraşdırılmışdır. 

Təhsildə uğurlar artır
2018-ci il ərzində rayonun 

təhsil, səhiyyə və mədəniyyət 
müəssisələrinin normal 
fəaliyyətlərinin təmin edilməsi 
sahəsində uğurlu işlər davam 
etdirilmişdir. 

Abşeron rayonunda 
xüsusilə təhsilin keyfiyyətinin 
yüksəldilməsi istiqamətində 
uğurlar ilbəil artır. Rayon 
təhsil şöbəsinin müdiri Nazilə 
Məmmədova bu sahədə görülən 
işlərdən danışarkən dedi: 

– Ötən il yeni dərs ili 
ərəfəsində rayonun Mehdiabad 
qəsəbəsində 1200 şagird yerlik 
müasir məktəb binası istifadəyə 
verilmiş, rayonun daxili imkanları 
hesabına Xırdalan şəhərində 2 və 
22 saylı körpələr evi - uşaq bağça-
sı təmir olunmuşdur. Hazırda Ma-
sazır kəndindəki Yeni Bakı yaşayış 
kompleksində 6 qruplu 120 yerlik, 
Görədil kəndində 4 qruplu 80 yer-
lik körpələr evi - uşaq bağçasının 
tikintisində son tamamlama işləri 
görülür. 

Rayonda təhsil və tədrisin 
keyfiyyətinin yüksəldilməsinin 
nəticəsidir ki, ötən il orta məktəbi 
bitirmiş məzunlardan 1306 nəfəri 
və ya 74,4 faizi respublikanın və 
xarici ölkələrin universitetlərinə 
daxil olaraq, tələbə adını qazan-
mış, 94 nəfəri 600 dən yuxarı, 
Xırdalan 9 saylı tam orta məktəbin 
məzunu Elgün Zamanlı və Cey-
ranbatan qəsəbə 1 nömrəli tam 
orta məktəbin məzunu Rüstəm 
Qarayev maksimum nəticə əldə 
edərək 700 bal toplamışdır. Ölkə 
Prezidentinin sərəncamı ilə 1 
pedaqoq “Əməkdar müəllim” fəxri 
adı ilə təltif edilmişdir. 

 Azərbaycan Prezidentinin 
tapşırığına uyğun olaraq həyata 
keçirilən, gənc və yeniyetmələrin 
vətənpərvərlik tərbiyəsinin daha 
da yüksəldilməsində, dünyagörü-
şünün formalaşmasında mühüm 
rol oynayan “Ölkəmizi tanıyaq” 
layihəsi çərçivəsində rayonun 
ümumtəhsil məktəblərinin 80 şa-
girdi Abşeron RİH-in təşkilatçılığı 
ilə ölkəmizin qərb bölgəsinə səfər 
etmişdir. 

Abşeron rayonunun 
məktəblərində tədrisin 
səmərəli təşkili, bu sahədəki 
qabaqcıl təcrübənin öyrənilib 
ümumiləşdirilməsi və yayılması, 
tədris prosesində innovativ yanaş-
malardan, müasir təlim üsulları 
və texnologiyalarından istifadə 

məsələləri diqqət mərkəzindədir. 
Rayon təhsil şöbəsində də 
cari dərs ilinin fəaliyyət planı 
hazırlanarkən bu cəhət nəzərə 
alınıb və plana daha çox praktik 
yönümlü tədbirlər salınıb. Onlar-
dan biri dərs ili boyu rayonun bü-

tün ümumi təhsil müəssisələrində 
keçirilməsi nəzərdə tutulan fənn 
aylıqlarıdır. 

Dərs ili başlanandan ra-
yonda fənn aylıqlarına da start 
verilib. 2018-ci ilin noyabrında 
bütün təhsil müəssisələrində 
müvəffəqiyyətlə keçirilən tarix-
coğrafiya aylığı da qəbul edilən 
qərarın məqsədəuyğun olduğunu 
sübut edib. Əldə olunan müsbət 
nəticələr pedaqoji kollektivlərə 
bu qəbildən növbəti tədbirləri 

daha maraqlı və rəngarəng təşkil 
etməklə, toplanan təcrübəni 
zənginləşdirməyə imkan verib.

Plana əsasən 2019-cu ilin ilk 
ayı “xarici dil fənn aylığı” elan olu-
nub və aylıq çərçivəsində tədrisin 
keyfiyyətini yüksəltməyə kömək 
edən, şagirdlərdə xarici dilləri 
daha səylə öyrənməyə maraq 
yaradan, müəllimləri öz potensi-
allarından tam istifadə etməyə, 
yaradıcı çalışmağa sövq edən 
tədbirlər təşkil olunub.

Səhiyyə diqqət 
mərkəzindədir 

 2018-ci ildə rayonda səhiyyə 
sahəsində ən vacib məsələlərdən 
biri – əhalinin tibbi müayinədən 
keçirilməsi lazımi qaydada icra 
olunmuşdur. Artıq neçə illərdir 
məhz dövlət başçısının tapşırı-
ğına əsasən vətəndaşlar tibbi 
müayinədən keçirilir. Ənənə 
halını almış bu məsələ ilə bağlı 
onu demək olar ki, 2018-ci ilin 
fevral-may aylarında 107883 
nəfər abşeronlu tibbi müayinədən 
keçirilmişdir. Müayinə nəticəsində 
3341 nəfərə ambulator müalicə 
təyin edilmiş, 772 nəfər isə 
stasionar müayinə və müalicəyə 
göndərilmişdir. 

Həmçinin rayon icra 
hakimiyyətinin yaxından köməyi 
ilə təşkil olunmuş könüllü donorluq 
aksiyasını da xüsusi vurğulamaq 
lazımdır. 275 nəfər qanvermə 
aksiyasında iştirak etmişdir. 

Abşeronlu gənclər 2018-ci ildə 
100-ə yaxın tədbirdə, beynəlxalq 
və respublika idman yarışlarında 
iştirak edərək 256 medal əldə 
ediblər. Abşeronluların fəxri Hacı 
Əliyev Rusiyada keçirilən sərbəst 

güləş üzrə Avropa çempionatın-
da qızıl medal qazanaraq, 5 qat 
Avropa çempionu adına layiq 
görülmüşdür. Xırdalan şəhər 1 
saylı tam orta məktəbin şagirdi 12 
yaşlı Ümid Aslanov Qazaxıstanda 
keçirilən şahmat üzrə beynəlxalq 

turnirdə qızıl medala layiq görül-
müşdür. 

Abşeron rayonunun rəhbərliyi 
uğur sahibləri ilə görüşlər təşkil 
edərək onları qiymətli hədiyyələrlə 
mükafatlandırmışdır. 

Sakinlər ilə görüşlər... 
Abşeron rayonunda 

vətəndaşlarla görüşlər, on-
ların problemlərinin diqqətlə 
öyrənilməsi və həlli istiqamətində 
həyata keçirilən tədbirlər ayrıca 

və geniş bir yazının mövzusu ol-
duğundan qısaca olaraq məlumat 
üçün deyim ki, 2018-ci ildə rayon 
rəhbəri İradə Gülməmmədova 
690 nəfər vətəndaşın müraciətini 
dinləmiş, problemlərinin həlli üçün 
müvafiq tapşırıq və göstərişlər 
vermişdir. Həmçinin il ərzində 
rayonun qəsəbə və kəndlərində 
8 min nəfərdən çox sakinin iştirak 
etdiyi 35 səyyar qəbul-görüş 
keçirilmiş, qaldırılan məsələlərlə 
bağlı tədbirlər planı tərtib edilərək 
aidiyyəti müəssisə və təşkilatlarla 
birlikdə həlli ciddi nəzarətə götü-
rülmüşdür. 

Azərbaycan Respublikası-
nın Prezidenti İlham Əliyevin 
vətəndaşların qəbulu və 

müraciətlərinə baxılması işinin 
daha da yaxşılaşdırılması ilə 
bağlı qarşıya qoyduğu vəzifələrin 
icrası Abşeron RİH başçısının 
fəaliyyətinin əsas istiqamətindən 
birini təşkil edir.

 RİH başçısının vətəndaşlarla 
mütəmadi təmasları, sakinlərin 
qayğı və problemləri ilə yaxından 
tanış olaraq, onların həllinə nail 
olması əhalidə dövlətə olan inam 
hissini daha da gücləndirir. 

P.S. Bilmirəm, nədənsə bu 
yazını hazırlamağa başlayandan 
Xırdalanda dünyaya göz açmış 
sevimli şairimiz Nəbi Xəzrinin 
məşhur şeirinin kövrək misrala-
rı ürəyimdə həzin-həzin dillənir 
və məni daha dərin düşüncələrə 
qərq edirdi: 

“Kim sevməsə öz yurdunu,
Bu dünyadan naçar gedər.
Nə eldə bir nişan qoyar
Nə qəlbə nur saçar gedər”.

Öz-özümə fikirləşirdim ki, doğ-
rudan da, ürəyində el-oba, Vətən 
sevgisi olmayan bir insan heç 
zaman uğur qazana bilməz, əldə 
etdikləri qum dənələri kimi küləkdə 
sovrulub gedər.

Qəlbi qurub-yaratmaq eşqi 
ilə döyünənlər isə uğurları ilə öz 
adlarını insanların ürəyinə, fikrinə-
düşüncəsinə həkk etmiş olurlar. 
Bu əbədi yazını isə heç bir külək 
silib apara bilmir. Hətta çox vaxt 
mehriban və mülayim, bəzən isə 
acıqlı və sərt Abşeron küləyi də...

Səməd HÜSEYNOĞLU, 
“Xalq qəzeti”nin 

bölgə müxbiri

qurub- yaratmaq eşqi ilə...
Abşeron:Abşeron günbəgün böyüyən və inkişaf 

edən rayonlardan biridir. Onun 
sürətlə böyüməsi paytaxta bitişik olması səbəbindən deyil. 
Düzdür, bu amilin də müsbət təsiri var. Fikrimcə, əsas 
səbəb budur ki, Abşeron dövlətimizin qayğısı və düzgün 
idarəçilik sayəsində davamlı inkişaf və tərəqqi yoluna çıxa 
bilib. Bu gün Abşeronda qurub-yaratmaq eşqi, insanlara 
sevinc bəxş etmək istəyi çox güclüdür. Rayonda son illər 
tikinti-quruculuq, abadlıq sahəsində böyük uğurlar əldə 
olunub. Bu uğurlar hamılıqla, elliklə qazanılıb. Buna görə 
də Abşeronun uğurlarında hamının az, yaxud çox dərəcədə 
öz payı, töhfəsi var. 


